
§ 1 
 
Í løgtingslóg nr. 178 frá 17. desember 
2020 um yvirvøku við vakmyndatóli, 
verða gjørdar hesar broytingar:   
 
1. Aftan á § 6, men áðrenn yvirskriftina 

yvir § 7, verður sett: 
 
“§ 6 a. Fyri at økja um trygdina á 
serliga útsettum støðum í kommununi, 
kann kommunustýrið í samráð við 
politiið og eftir tilmæli frá politinum, 
yvirvaka gøtu, veg, pláss ella líknandi 
øki, sum verður nýtt til vanliga 
ferðslu, við vakmyndatóli.  
Stk. 2. Tilmælið frá politinum er 
galdandi í tvey ár. 
Stk. 3. Upptøkur fevndar av stk 1 
kunnu einans gevast víðari til politiið 
til tess at politiið kann kanna og 
avdúka álvarsom lógarbrot. Tað er 

einans politiið, sum kann viðgera 
persónupplýsingar í sambandi við 
upptøkur fevndar av stk. 1. 
Stk. 4. Upptøkur fevndar av stk. 1 
skulu strikast í seinasta lagi 30 dagar 
eftir upptøkuna.” 

 
2. Í § 9, stk. 1 verður “sbrt. § 8” broytt 

til: “sbrt. §§ 6 a og 8”.  
 

3. Í § 10, stk. 1 verður aftan á “§ 2,” sett: 
“§ 6 a, stk. 1, 3 og 4,”. 

 
§ 2 

 
Landsstýrisfólkið setir í løgtingsárinum 
2030 fram løgtingslógaruppskot um 
endurskoðan av løgtingslógini. 
 

§ 3 
 



Henda løgtingslóg kemur í gildi dagin 
eftir, at hon er kunngjørd. 

Kapittul 1. Almennar viðmerkingar 
 
 
1.1. Orsakir til uppskotið 
Løgtingið hevur samtykt uppskot til samtyktar og heitt á landsstýrið um at fyrireika og leggja 
fyri Løgtingið lógaruppskot at loyva kommununum at seta upp vakmyndatól á serliga útsettum 
støðum í býarlívinum. Sí løgtingsmál nr. 69/2023.  
 
Í galdandi løgtingslóg um yvirvøku við vakmyndatóli er ikki heimild hjá kommunum at  
yvirvaka øki við almennari ferðslu við tí endamáli at økja um trygdina og fremja tryggleika í 
kommununi.  
 
Skulu kommunur hava møguleikan at seta upp vakmyndatól og yvirvaka øki, sum verða nýtt 
til vanliga ferðslu fyri at økja um trygdina, er neyðugt at fáa slíka heimild til vega í løgtingslóg 
um yvirvøku við vakmyndatóli. Tí verður hetta uppskotið lagt fyri Løgtingið.  
 
1.2. Galdandi lóggáva 
1.2.1 Løgtingslóg um yvirvøku við vakmyndatóli 
 
Endamálið við løgtingslóg um yvirvøku við vakmyndatóli er at tryggja, at persónar ikki eru 
fyri óneyðugari og inntrívandi privatari yvirvøku í almenna rúminum. Løgtingslógin tekur 
samstundis neyðug atlit til, at tað í ávísum førum kann vera neyðugt at yvirvaka fyri m.a. at 
økja um tryggleikan og at fyribyrgja lógarbrotum. Løgtingslógin loyvir sum útgangsstøði ikki 
privatum við vakmyndatóli at yvirvaka økir, sum verða nýtt til vanliga ferðslu. Tó eru 
undantøk, sum m.a. loyva yvirvøku av bensinstøðum og peningasjálvtøkum. 
 
Løgtingslógin fevnir um yvirvøku av persónum. 
 
Sambært galdandi løgtingslóg eru almennir myndugleikar ikki fevndir av forboðnum fyri 
yvirvøku av øki við vanligari ferðslu.  
 
Almennir myndugleikar, t.d. kommunur, kunnu við vakmyndatóli yvirvaka øki, sum vanlig 
atgongd er til, t.d. inngongdir, móttøkuhølir, bygningar og ognir fyri at fyribyrgja stuldri og 
herverki, og við tí endamáli at verja ognir hjá kommununi. Tað er tá ein treyt, at minni 
inntrívandi fyriskipanir ikki eru nóg mikið, at yvirvøkan er avmarkað og ikki upptekur meira 
enn neyðugt fyri at røkka endamálinum. Harumframt kunnu almennir myndugleikar við 
vakmyndatóli yvirvaka økir, sum vanlig atgongd er til, um tað t.d. er sambæriligt við reglur 
ásettar í dátuverndarlógini, revsilógini og í samsvari við fyrisitingarrætt og arbeiðsrætt. 
 
Hvørt almennir myndugleikar kunnu yvirvaka almenn øki við vanligari ferðslu fyri at økja um 
tryggleikan, skal tó metast eftir reglum, sum eru galdandi fyri almennar myndugleikar. 
Almennir myndugleikar eru bundir av krøvum um sakligheit, legalitet, og vanligum reglum um 
góðan fyrisitingarligan sið. Dátuverndarlógin ásetir harumframt krøv um sakligheit, 
proportionalitet og reglur um viðgerðartrygd, sum skulu vera loknar.  
 
Yvirvøka og viðgerð av persónupplýsingum í sambandi við yvirvøku við vakmyndatóli, sum 
almennur myndugleiki stendur fyri, er fevnt av løgtingslóg nr. 80 frá 7. juni um vernd av 
persónsupplýsingum (dátuverndarlógini). Tað merkir, at tá yvirvøka av persónum fer fram við 
vakmyndatóli er talan um viðgerð av persónupplýsingum. Er talan um yvirvøku av møguligum 

lógarbrotum og møguligum revsiverdum viðurskiftum, er talan um viðger av viðkvæmum 
persónupplýsingum.  
 
Ein almennur myndugleika skal hava heimild í lóg at viðgera persónligar upplýsingar. Í 
galdandi løgtingslóg um yvirvøku við vakmyndatóli er ikki heimild hjá kommunum at  
yvirvaka øki við vanligari ferðslu við tí endamáli at økja um trygdina á útsettum støðum við 
vanligari ferðslu.  
 
Ásett er í løgtingslógini, at tann, sum setur upp vakmyndatól, skal boða Dátueftirlitinum frá 
hesum. Dátueftirlitið førir eina skrá yvir tól fevnd av § 1 í løgtingslóg um yvirvøku við 
vakmyndatóli. Dátueftirlitið hevur eftirlit við, um myndugleikar, fyritøkur o.o. viðgera 
persónupplýsingar í samsvari við dátuverndarlógina. Dátueftirlitið skal ikki geva loyvi til 
yvirvøku við vakmyndatóli, men Dátueftirlitið kann vegleiða um dátuvernd í sambandi við 
yvirvøku. Gerst Dátueftirlitið í samband við eina fráboðan varugt við, at eitt vakmyndatól er 
greitt í ósamsvari við løgtingslógina, skal Dátueftirlitið gera vart við hetta. 
 
Politiið hevur eftirlit við, um løgtingslóg um yvirvøku við vakmyndatóli er hildin. Tað hevur 
m.a. við sær, at um ein gerst varugur við, at eitt vakmyndatól er sett upp í ósamsvari við 
løgtingslógina, er hetta eitt brot, sum skal meldast til politiið, sum síðani kannar málið. 
 
Harumframt er ásett í løgtingslógini, at almennir myndugleikar, eins og privat, sum við 
vakmyndatóli yvirvaka støð ella høli, sum vanlig atgongd er til, skulu skelta ella á annan hátt 
týðiliga gera vart við yvirvøkuna.  
 
1.2.2 Dátuverndarlógin 
Eins og omanfyri er víst á, er viðgerð av persónupplýsingum við vakmyndatóli viðgerð, ið er 
fevnd av dátuverndarlógini. 
 
Ein kommuna skal sambært dátuverndarlógini hava heimild fyri viðgerð av 
persónupplýsingum.  
 
Heimild fyri viðgerð av vanligum upplýsingum, t.e. ikki viðkvæmum persónupplýsingum, er 
at finna í § 8 í dátuverndarlógini. Ein kommuna kann sambært § 8, stk. 1, nr. 5, í 
dátuverndarlógini viðgera vanligar persónupplýsingar, um viðgerðin er neyðug til tess at røkja 
uppgávur, sum liggja innan kommunanna myndugleikaútinnan. 
 
Viðgerð av møguligum lógarbrotum og revsiverdum viðurskiftum er viðgerð av viðkvomum 
upplýsingum sambært § 11, stk.1, í dátuverndarlógini. Viðgerð av viðkvæmum upplýsingum 
kann bert fara fram, um heimild er fyri hesum í §§ 12-14 ella 18-19 í dátuverndarlógini.   
 
Sambært § 12, stk. 1, nr. 2 er viðgerð av viðkvæmum upplýsingum loyvd, um viðgerðin er 
heimilað í lóg.  
 
Umframt heimild í lóg at viðgera viðkvæmar upplýsingar, skal viðgerðin vera í samsvari við 
meginreglurnar í dátuverndarlógini.  
 
Tá persónupplýsingar verða viðgjørdar, er tað ein fortreyt, at meginreglurnar í § 7 í 
dátuverndarlógini verða fylgdar. Meginreglurnar seta krøv um: 

1) Lógligheit, rímiligheit og gjøgnumskygni. 
2) Endamálsavmarking. 

3) Dátuminimering. 
4) Rættleika. 
5) Goymsluavmarking. 
6) Integritet og trúnað. 

 
Ad 1) Lógligheit, rímiligheit og gjøgnumskygni, § 7, stk. 1, nr. 1. 
Henda áseting ásetur meginreglurnar um proportionalitet og løggildi. Lutfall skal vera millum 
heimild og inntriv, og inntriv í rættindi hjá tí einstaka skal ikki vera tilvildarligt ella óskipað. 
Meginreglan hevur við sær, at viðgerðin ikki skal gera størri inntriv í rættindi hjá tí einstaka 
enn neyðugt er í mun til endamálið. 
 
Ad 2) Endamálsavmarking, § 7, stk. 1, nr. 2 
Meginreglan ásetur, at persónupplýsingar kunnu savnast til eitt nágreiniligt tilskilað og 
heimilað endamál, og at savnaðir persónupplýsingar ikki frítt kunnu viðgerast til onnur 
endamál enn tað ella tey endamál, sum persónupplýsingarnar vórðu savnaðar til. 
 
Ad 3) Dátuminering, § 7, stk. 1, nr. 3. 
Meginreglan hevur m.a. við sær, at nøgdin av persónupplýsingum sum viðgerast altíð eigur at 
verða so lítil sum møguligt fyri at røkka endamálinum við viðgerðini. 
 
Ad 4) Rættleiki, § 7, stk. 1, nr. 4. 
Meginreglan ásetur, at dátuábyrgdarin skal tryggja, at tær persónupplýsingar, sum verða 
viðgjørdar eru rættar og nøktandi dagførdar.  
 
Ad 5) Goymsluavmarking, § 7, stk. 1, nr. 5. 
Ásetingin hevur við sær, at persónupplýsingar ikki skulu goymast longur enn neyðugt. 
 
Ad 6) Integritet og trúnað, § 7, stk. 1, nr. 6 
Ásetingin hevur við sær eina skyldu fyri dátuábyrgdaran at nýta hóskandi tøknilig og 
bygnaðarlig, herundir fysisk, tiltøk fyri at verja integritetin hjá tí einstaka og verja 
persónupplýsingar um skrásetta.  
 
 
1.3. Endamálið við uppskotinum 
Endamálið við uppskotinum er at geva kommunum heimild at yvirvaka gøtu, veg, pláss ella 
líknandi øki, sum er serliga útsett og verður nýtt til vanliga ferðslu, við vakmyndatóli.  
 
Fyri at økja um trygdina á serliga útsettum støðum í kommununi, kann kommunustýrið í 
samráð við politiið og eftir tilmæli frá politinum, yvirvaka gøtu, veg, pláss ella líknandi øki, 
sum verður nýtt til vanliga ferðslu, við vakmyndatóli. 
 
Endamálið við uppskotinum er eisini at tryggja, at yvirvøkan ikki verður ov inntrívandi í frælsi 
og privatlívið hjá einstaka borgaranum. 
 
1.4. Samandráttur av nýskipanini við uppskotinum 
Almennir myndugleikar eru ikki fevndir av forboðnum fyri yvirvøku av øki við vanligari 
ferðslu. Hvørt almennir myndugleikar kunnu yvirvaka almenn øki við vanligari ferðslu fyri at 
økja um tryggleikan, skal metast eftir reglum, sum eru galdandi fyri almennar myndugleikar.  

Tað verður mett ivasamt, um ein kommuna við heimild í kommunufulltrúuni kann yvirvaka 
øki við vanligari ferðslu við vakmyndatóli við tí endamáli at økja um trygdina hjá borgarunum. 
Mett verður ikki, at slík yvirvøka kann fara fram við heimild í § 8, stk 1, nr. 5 í 
dátuverndarlógini, tí talan er ikki um viðgerð, sum er neyðug til tess at ein kommuna kann 
røkja eina uppgávu fevnd av kommununnar myndugleikaútinnan.  
 
At fremja tryggleika í almenna rúminum verður sum útgangsstøði mett at vera ein uppgáva, 
sum liggur hjá politinum. At forða fyri og avdúka lógarbrot, tá hesi eru framd, verður 
somuleiðis mett at vera ein uppgáva, sum politiið varðar av. 
 
Størsta kommunan í Føroyum hevur í fleiri umførum víst á, at tørvur er á at yvirvaka øki við 
vanligari ferðslu í náttarlívinum. Tað hava verið tilburðir av harðskapi í miðbýnum um náttina, 
sum hava gjørt, at borgarar hava kent seg ótryggar. Harumframt eru tað økir í miðbýnum, har 
borgarar, harundir børn og ung, ikki kenna seg trygg at ferðast í dagtímunum.  
 
Hóast tað at fremja tryggleika ikki vanliga verður mett at vera ein uppgáva, sum ein kommuna 
varðar av, so verður mett, at kommunur í ávísan mun hava ábyrgdina av at innrætta umhvørvi 
og seta átøk i verk í kommununi soleiðis, at til ber hjá borgarum at ferðast trygt á almennum 
støðum í kommununi. Ein kommuna kann millum annað seta í verk skipanir við náttarravnum 
ella vaktum, fyri at økja um tryggleikan í náttarlívinum.  
 
Við uppskotinum verður nýggj áseting sett inn í løgtingslóg um yvirvøku við vakmyndatóli, 
sum gevur kommunum heimild at seta upp vakmyndatól at yvirvaka serliga útsett øki, sum 
verður nýtt til vanliga ferðslu. Endamálið er at økja um tryggleikan hjá borgarum á serliga 
útsettum støðum, sum verður nýtt til vanliga ferðslu.  
 
Verður tað mett, at tað ikki eru onnur minni inntrívandi átøk sum kunnu setast í verk fyri at 
økja um tryggleikan á útsettum støðum, fær ein kommuna sambært uppskotinum, heimild at 
seta upp vakmyndatól at yvirvaka serliga útsett støð støð við vanligari ferðslu. 
 
Yvirvøka av persónum við vakmyndatóli er sum áður nevnt viðgerð av persónupplýsingum og 
yvirvøka við vakmyndatóli av viðurskiftum, sum kunnu vera revsiverd, er viðgerð av 
viðkvæmum persónupplýsingum. Ein almennur myndugleika skal hava heimild at viðgera 
persónupplýsingar og viðkvæmar persónupplýsingar. At avdúka og uppklára lógarbrot er sum 
áður nevnt ikki ein uppgáva, sum kommunan varðar av. Ein kommuna kann tí ikki fáa atgongd 
til upptøkur av møguligum revsiverdum viðurskiftum.  
 
Politiið hevur greitt frá, at upptøkur frá vakmyndatólum eru eitt gott og effektivt amboð hjá 
politinum at avdúka og fáa greiðu á møguligum lógarbrotum. Hóast sjálvur gerningurin ikki 
verður tikin upp, so kunnu upptøkur frá vakmyndatólum vera ein stór hjálp í 
kanningararbeiðinum hjá politinum, og gera tað skjótari hjá politinum at fáa greiðu á einum 
máli og eyðmerkja røttu gerningsfólkini. Um illgruni er um, at lógarbrot eru framd og 
lógarbrotið ella slóðir, sum kunnu hava týdning fyri kanningararbeiði hjá politinum, eru á 
upptøkum frá einum vakmyndatóli, kann politiið fáa atgongd til upptøkurnar við rættarúrskurði 
sambært ásetingum í rættargangslógini. 
 
Kanningar vísa, at yvirvøka við vakmyndatólum í sjálvum sær ikki fyribyrgja harðskapi ella 
onnur sløg av atgerðum, sum persónar fremja í sinnisrørslu. Yvirvøka við vakmyndatólum 
kann tó fyribyrgja lógarbrotum, sum eru meira løgd til rættis, sum t.d. herverk, innbrot og 
stuldur. So hóast heimild verður givin kommunum, so kann hendan ikki standa einsamøll. 

Tørvur er framvegis á nærverandi og sjónligum politiið í almenna rúminum og tørvur er á, at 
átøk verða sett í verk at basa teimum trupulleikum, sum eru orsøkin til, at tað kann vera ótrygt 
hjá borgarum at ferðast í almenna rúminum.  
 
Ein møgulig avleiðing av uppskotinum er, at lógarbrot, sum eru løgd til rættis, flyta seg til støð, 
har ongin yvirvaking við vakmyndatóli er. 
 
Við uppskotinum verður ikki avmarkað, hvar vakmyndatól ítøkiliga kunnu setast upp og í 
hvørjum tíðarskeiði vakmyndatól kunnu taka upp. Tað er einstaka kommunan sum í samráð 
við politiið skal gera eina ítøkiliga meting av tørvinum og skal tryggja, at yvirvøkan er í 
samsvari við lóggávu annars, harundir vanligar fyrisitingarligar reglur og dátuverndarlógina. 
 
Tað verður ásett sum treyt, at tá vakmyndatól verða sett upp, skulu hesi setast upp í samráð við 
politiið, sum út frá eini politifakligari meting skal gera tilmælið til kommununa, sum ynskir at 
yvirvaka øki, sum verður nýtt til vanliga ferðslu, við vakmyndatóli. Politiið hevur serligan 
kunnleika og førleika at meta um, hvar tað kann vera ótrygt á einum øki eitt ávíst tíðspunkt, og 
á hvønn hátt vakmyndatól kunnu vera við til at fremja tryggleikan. Tí verður ásett, at 
vakmyndatól, tá hesi verða sett upp, skulu setast upp í samráð við politiið og at tilmælið frá 
politinum skal fáast til vega, áðrenn avgerð verður tikin um at seta vakmyndatól upp. 
 
Harumframt verður ásett, at tilmælið frá politinum er galdandi í tvey ár. Hetta fyri at tryggja, 
at tað ikki verður yvirvakað á økjum, sum tað ikki longur er grundarlag fyri at yvirvaka.  
 
Eisini verður ásett, at upptøkurnar skulu strikast í seinasta lagi 30 dagar eftir upptøkuna.  
 
Tá ið vakmyndatól verða fráboðað dátueftirlitinum, skal tilmælið frá politinum verða hjálagt 
fráboðanini. 
 
1.4.1. Endurskoðan av skipanini  
Skipanin við yvirvøku á økjum við vanligari ferðslu eigur at verða endurskoðað um 5 ár.  
 
Yvirvøka við vakmyndatóli í almenna rúminum er eitt inntriv í frælsi hjá tí einstaka at ferðast 
frítt og eitt inntriv rættin hjá tí einstaka til privatlív. Tað er tí av týdningi at endurskoða hesa 
skipan fyri at tryggja, at skipanin riggar sum ætlað, at skipanin ikki verður nýtt í størri mun enn 
neyðugt og at skipanin ikki verður nýtt í staðin fyri at seta onnur átøk í verk fyri at fremja 
tryggleikan og fyribyrgja lógarbrotum, sum gera tað ótrygt at ferðast í økinum.  
 
Heimildin at seta upp vakmyndatól er ætlað at nýta í teimum førum, har tað ikki ber til at seta 
onnur átøk í verk fyri at fremja tryggleikan í økinum og skal tí nýtast við varsemi, fyri ikki at 
gera óneyðug inntriv í rættin hjá tí einstaka til privatlív og rættin hjá tí einstaka at vera í almenna 
rúminum uttan at vera fyri yvirvøku.  
 
 
1.5. Ummæli og ummælisskjal 
Lógaruppskotið varð sent hesum beinleiðs til ummælis: 
 
Brotsfrøðifelag Føroya 
Dátueftirlitið 
Etiska Ráðið 
Fróðskaparsetur Føroya 

Føroya Politi 
Føroya rættur 
Kommunufelagið 
MEGD 
SSP 
 
Uppskotið varð eisini lagt á almenna ummælisportalin hjá landsstýrinum. Ummælistíðin var 
frá 8. oktobur 2025 til 5. novembur 2025. 
 
Hesi sendu inn ummæli: 
 
.... 
 
 
 
 
  



 

9 / 18 

 

Kapittul 2. Avleiðingarnar av uppskotinum 
 
 
2.1. Fíggjarligar avleiðingar fyri land og kommunur 
Uppskotið um at geva kommunum heimild at yvirvaka øki, sum er serliga útsett og verður nýtt 
til vanliga ferðslu, við vakmyndatóli, hevur ikki fíggjarligar ella umsitingarligar avleiðingar 
fyri land og kommunur í sjálvum sær.  
 
Tað er einstaka kommunan, sum ber útreiðslurnar av at fáa til vega og seta upp vakmyndatól, 
og er tað einstaka kommunan, sum ber útreiðslurnar, sum hetta annars hevur við sær. Sostatt 
hevur uppskotið einans fíggjarligar avleiðingar fyri tær kommunur, sum seta upp vakmyndatól. 
 
Mett verður, at tað verður eitt avmarkað tal av vakmyndatólum sum verða sett upp sambært 
heimildini í uppskotinum og mett verður tí ikki, at uppskotið hevur fíggjarligar avleiðingar fyri 
stovnar hjá landinum.  
 
2.2. Umsitingarligar avleiðingar fyri land og kommunur 
Tá ið ein kommuna setur upp vakmyndatól er tað einstaka kommunan, sum hevur ábyrgdina 
av vakmyndatólinum og hevur ábyrgdina av, at yvirvøkan ikki stríðir ímóti lóggávu annars. 
Yvirvøka og viðgerð av persónupplýsingum í sambandi við yvirvøku við vakmyndatóli er 
fevnd av dátuverndarlógini og er tað einstaka kommunan, sum er dátuábyrgdari og dátuviðgeri 
og sum skal tryggja, at mannagongdir og viðgerð er í samsvari við dátuverndarlógina. 
 
Uppskotið hevur sostatt umsitingarligar avleiðingar fyri tær kommunur, sum seta upp 
vakmyndatól sambært ætlaðu heimildini. 
 
Við uppskotinum verður ásett, at kommunur í samráð við og eftir tilmæli frá politinum, kunnu 
við vakmyndatóli yvirvaka øki, sum er serliga útsett og verður nýtt til vanliga ferðslu. Politiið 
skal í hesum sambandi viðgera møgulig uppskot frá eini kommunu og út frá eini politifakligari 
meting gera eitt tilmælið til kommununa. Uppskotið verður tí mett at hava ávísar 
umsitingarligar avleiðingar fyri politiið. 
 
Tá ið vakmyndatól verður sett upp, skal tað fráboðast Dátueftirlitinum. Dátueftirlitið ger tá eina 
meting av, um yvirvøkan er í samsvari við dátuverndarlógina. Uppskotið verður sostatt mett at 
hava ávísar umsitingarligar avleiðingar fyri Dátueftirlitið. 
 
Mett verður, at tað verða tær størru kommunurnar í landinum, sum fara at nýta heimildina, sum 
sambært uppskotinum verður ásett í løgtingslógina. Mett verður somuleiðis, at tað verður eitt 
avmarkað tal av vakmyndatólum, sum verða sett upp. 
 
Tær umsitingarligu avleiðingarnar verða tí mettar at vera avmarkaðar og mett verður ikki, at 
talan verður um umsitingarligar avleiðingar, sum fer at hava við sær tørv á eyka arbeiðsorku 
fyri landsmyndugleikar og ríkismyndugleikar í Føroyum.  
 
 
2.3. Avleiðingar fyri vinnuna 
Uppskotið verður mett at hava jaligar avleiðingar fyri fyritøkur, ið selja vakmyndatól og veita 
tænastur, ið knýta seg at hesum. 

2.4. Avleiðingar fyri umhvørvið 
Uppskotið hevur ikki avleiðingar fyri umhvørvið.  
 
 
2.5. Avleiðingar fyri serstøk øki í landinum 
Uppskotið verður ikki mett at hava avleiðingar fyri serstøk øki í landinum.  
 
Mett verður, at tað einans verða tær stóru kommunurnar í landinum, og í høvuðsheitum 
Tórshavnar kommuna, sum fara at nýta ætlaðu heimildina og sum fara at lúka treytirnar fyri at 
seta upp vakmyndatól at yvirvaka øki, sum er serliga útsett og verður nýtt til vanliga ferðslu.  
 
 
2.6. Avleiðingar fyri ávísar samfelagsbólkar ella felagsskapir 
Uppskotið hevur ikki avleiðingar fyri ávísar samfelagsbólkar ella felagsskapir. 
 
 
2.7. Millumtjóðasáttmálar á økinum 
Tað eru ikki millumtjóðasáttmálar á økinum, ið lógaruppskotið fevnir um, og sum Føroya hava 
skyldu at fylgja. 
 
 
2.8. Tvørgangandi millumtjóðasáttmálar 
 
1) Hoyvíkssáttmálin 

Hoyvíkssáttmálin er ikki viðkomandi fyri uppskotið. 
 
2) Evropeiski mannarættindasáttmálan, EMRS 

Uppskotið verður mett at vera í samsvari við EMRS. 
 
Sambært grein 8 í EMRS hava øll rætt til, at privatlív og familjulív verða vird. 
Lógaruppskotið hevur við sær, at tað í ávísum førum og undir ávísum treytum verður 
heimilað kommunum at yvirvaka øki, ið verða nýtt til vanliga ferðslu, við vakmyndatóli. 
Talan er sostatt um inntriv í rættin til privatlív. Mett verður tó, at orsøkin til yvirvøkuna, 
mannagongdirnar fyri nær yvirvøka kann fara fram við vakmyndatóli og kravið um skelting 
hava við sær, at talan er um inntriv, ið er avmarkað, sakligt og lýkur lutfalsmeginregluna 
og inntrivið verður tí mett at vera neyðugt.  
 

3) Sáttmáli Sameindu Tjóða um rættindi hjá einstaklingum, ið bera brek 
Sambært løgtingslóg um yvirvøku við vakmyndatóli skulu privat og almennir 
myndugleikar sum við vakmyndatóli yvirvaka støð ella høli, sum vanlig atgongd er til,  
skulu skelta ella á annan hátt gera vart við yvirvøkuna. Kommunur, sum seta upp 
vakmyndatól sambært ætlaðu heimildini, verða fevnd av kravinum um skelting. Í hesum 
sambandi skal m.a. havast í huga, at persónar, ið eru blind og sjónveik, eisini skulu verða 
gjørd varug við yvirvøkuna.  
 
Uppskotið verður annars mett at hava við sær sama inntriv fyri allar borgarar. 

 
2.9. Markaforðingar 
Tað eru ikki markaforðingar á økinum og mett verður ikki, at uppskotið kann elva til slíkar 
forðingar. 

2.10. Revsing, fyrisitingarligar sektir, pantiheimildir ella onnur størri inntriv 
Ásett verður, at brot á § 6 a, stk. 1 , 3 og 4 verður fevnt av ásetingini um revsing í § 10, stk. 1 
í løgtingslógini, og at brot á hesar greinar verður revsað við sekt. 
 
 
2.11. Skattir og avgjøld 
Lógaruppskotið hevur ikki reglur um skattir og avgjøld. 
 
 
2.12. Gjøld 
Lógaruppskotið hevur ikki reglur um gjøld. 
 
 
2.13. Áleggur lógaruppskotið likamligum ella løgfrøðiligum persónum skyldur? 
Ásett er í galdandi løgtingslóg, at vakmyndatól, sum verða sett upp, skulu fráboðast 
Dátueftirlitinum. Kommunur, sum seta upp vakmyndatól eftir ætlaðu heimildini, skulu boða 
Dátueftirlitinum frá tá vakmyndatól verða sett upp.  
 
Harumframt er ásett, at almennir myndugleikar skulu eins og privat, sum við vakmyndatóli 
yvirvaka støð ella høli, sum vanlig atgongd er til, skelta ella á annan hátt týðiliga gera vart við 
yvirvøkuna.  
 
 
2.14. Leggur lógaruppskotið heimildir til landsstýrisfólkið, ein stovn undir 
landsstýrinum ella til kommunur? 
Lógaruppskotið gevur kommunum undir ávísum treytum heimild at yvirvaka útsett øki, sum 
verða nýtt til vanliga ferðslu, við vakmyndatóli.  
 
Lógaruppskotið leggur annars ikki heimildir til landsstýrisfólkið ella stovn undir 
landsstýrinum.  
 
 
2.15. Gevur lógaruppskotið almennum myndugleikum atgongd til privata ogn? 
Lógaruppskotið gevur ikki almennum myndugleikum atgongd til privata ogn.  
 
 
2.16. Hevur lógaruppskotið aðrar avleiðingar? 
Mett verður ikki, at uppskotið hevur aðrar avleiðingar.  
 
 
2.17. Talvan: Yvirlit yvir avleiðingarnar av lógaruppskotinum 
 

 Fyri landið ella 
landsmyndug-
leikar 

Fyri 
kommunalar 
myndugleikar 

Fyri pláss ella 
øki í landinum 

Fyri ávísar 
samfelags-
bólkar ella 
felagsskapir 

Fyri vinnuna 

Fíggjarligar ella 
búskaparligar 
avleiðingar 

Nei Ja Nei Nei Nei 

Umsitingarligar 
avleiðingar 

Ja Ja Nei Nei Nei 

Umhvørvisligar 
avleiðingar 

Nei Nei Nei Nei Nei 

Avleiðingar í 
mun til altjóða 
avtalur og 
reglur 

 Ja Nei Nei Nei Nei 

Sosialar 
avleiðingar  Ja Nei  

 
  



 

13 / 18 

 

Kapittul 3. Serligar viðmerkingar 
 
3.1. Viðmerkingar til ta einstøku greinina 
 
Til § 1, nr. 1 
§ 6 a í lógaruppskotinum gevur kommunum heimild at yvirvaka serliga útsett øki, sum verður 
nýtt til vanliga ferðslu, við vakmyndatóli fyri at økja um trygdina í økinum. Avgerðin um at 
seta upp vakmyndatól skal gerast í samráð við politiið og áðrenn kommunustýrið tekur avgerð, 
skal tilmælið frá politinum vera fingið til vega.  
 
Endamálið er at geva kommunum heimild at seta upp vakmyndatóli at yvirvaka øki, har tørvur 
er á at fremja átøk fyri at økja um tryggleika. Tað kann vera eitt øki, sum er merkt av harðskapi, 
herverki ella ófriði, sum tí kennist ótrygt hjá borgarum at ferðast í. Tað at lógarbrot verða framd 
og at ávís øki eru merkt av tilburðum av lógarbrotum, kann gera tað ótrygt hjá vanliga 
borgaranum at ferðast í økinum. Slík heimild hevur sostatt eisini til endamáls at fyribyrgja 
lógarbrotum, sum gera tað ótrygt hjá borgarum at ferðast í ávísum økjum ávís tíðspunkt. Talan 
kann vera um øki, sum í ávísum tíðarskeiðum á døgninum eru ótrygg, har mett verður neyðugt 
at yvirvaka í avmarkaðum tíðarbilum, t.d. frá kl.23.00 til kl.06.00 hósdag til sunnudag, sum 
liður í at fyribyrgja hesum ótryggleika. 
 
Gøta, vegur, pláss ella líknandi øki, sum verður nýtt til vanliga ferðslu skal skiljast eins og 
ásett í § 2 í løgtingslógini. T.v.s. at øki, sum verður nýtt til vanliga ferðslu fevnir um øki, sum 
ein og hvør frítt hevur atgongd til og kann vera á. Tað er ikki avgerandi, um t.d. gøtan er almenn 
ella privat, men um hon verður nýtt til vanliga ferðslu. Eins og ásett í verandi løgtingslóg, er 
ikki heimild við vakmyndatóli at yvirvaka inn í privat heim ella onnur privat øki, so sum 
bygningar og handlar hjá privatum.  
 
At kommunur fáa heimild við vakmyndatóli at yvirvaka serliga útsett øki, sum verður nýtt til 
vanliga ferðslu, hevur ikki við sær, at kommunur uttan víðari og uttan avmarkingar kunnu 
yvirvaka hesi øki við vakmyndatóli.   
 
Yvirvaking við vakmyndatóli á støðum við vanligari ferðslu er eitt inntriv í rættindi hjá tí 
einstaka til privatlív. Inntrivið skal standa í mát við endamáli. Tað er einans í teimum støðum, 
har minni inntrívandi átøk ikki eru nóg mikið fyri at økja um tryggleikan, at ein kommuna 
sambært uppskotinum, kann seta upp vakmyndatól at yvirvaka serliga útsett støð við vanligari 
ferðslu. 
 
Ásett verður, at ein kommuna í samráð við politiið og eftir tilmælið frá politinum kann seta 
upp vakmyndatól at yvirvaka øki við vanligari ferðslu. 
 
Tað merkir, at áðrenn ein kommuna tekur avgerð um at seta upp vakmyndatól sambært 
uppskotinum, skal kommunan umrøða tørvin á yvirvaking við politiið. Politiið kann vegleiða 
kommununa og lata kommuni upplýsingar, sum kunnu takast við í avgerðina um uppseting av 
vakmyndatólum. Talan kann vera um upplýsingar um, hvussu nógv brotsverk eru framd í 
einum ávísum øki innanfyri eitt ávíst tíðarskeið, í hvørjum tíðarbili á døgninum brotsverk eru 
framd og um politiið annars grundað á eina politifakliga meting, heldur tað verða neyðugt við 
yvirvøku á staðnum.  
 
Politiið kann harumframt í tilmæli sínum mæla frá, at eitt ávíst øki verður yvirvakað við 
vakmyndatóli, um tað eftir eini politifakligari meting ikki verður mett, at grundarlag er fyri at 

seta upp vakmyndatól eitt ávíst øki ella mett verður, at endamálið við yvirvøkuna ikki kann 
røkkast við at seta vakmyndatóli upp. 
 
Hóast tað við hesi áseting verður heimilað kommunum at seta upp vakmyndatól  at yvirvaka 
øki við vanligari ferðslu fyri at fremja tryggleikan, og grundarlagi at viðgera persónupplýsingar 
fevndar av dátuverndarlógini fæst til vega, er tað harumframt eitt krav, fyri at viðgerðin er 
lóglig, at viðgerðin er í samsvari við meginreglurnar í dátuverndarlógini, sum lýstar í pkt 1.2.2 
í lógaruppskotinum. Tað er einstaka kommunan sum er dátuábyrgdari og dátuviðgeri eftir 
dátuverndarlógini, og hevur ábyrgdina av, at yvirvøka við vakmyndatóli eru í samsvari við 
dátuverndarlógina.   
 
Meginreglan um lógligheit, rímiligheit og gjøgnumskygni, sum ásett í § 7, stk. 1, nr. 1, í 
dátuverndarlógini ásetur meginregluna um proportionalitet og løggildi. Henda meginreglan 
hevur við sær, at viðgerðin ikki skal gera størri inntriv í rættindi hjá tí einstaka enn neyðugt er 
fyri at røkka endamálinum. Tað merkir, at vakmyndatól ikki skal taka upp meira enn tað, sum 
neyðugt er fyri at røkka endamálinum og tað skal ikki taka upp í longri tíðarskeið, enn mett 
neyðugt fyri at røkka endamálinum. Tað verður sum útgangsstøði mett, at tíðaravmarkað 
yvirvaking við vakmyndatóli er minni inntrívandi enn støðug yvirvaking við vakmyndatóli. 
Ein ítøkiliga meting skal gerast í hvørjum einstøkum føri.  
 
Meginreglan hevur harumframt við sær, at ein meting í hvørjum einstøkum føri skal gerast av, 
um áhugin at yvirvaka vigar tyngri enn áhugin hjá tí einstaka í ikki at vera fyri yvirvøku. 
Harumframt skal ein meting gerast av, um endamáli kann røkkast við minni inntrívandi átøkum 
enn yvirvaking við vakmyndatóli.  
 
Tað er harumframt eitt krav sambært § 7, stk. 1, í løgtingslóg um yvirvøku við vakmyndatóli, 
at almennir myndugleikar skulu skelta ella á annan hátt týðiliga gera vart við yvirvøkuna tá 
hendan fer fram. Tað vil siga, at tað eisini skal gerast vart við, hvar yvirvakað verður við 
vakmyndatóli og í hvørjum tíðarbilum yvirvakað verður.  
 
Meginreglan um endamálsavmarking sum ásett í § 7, stk. 1, nr. 2, í dátuverndarlógini ásetur, 
at persónupplýsingar bert kunnu savnast til nágreiniliga tilskilað og heimilað endamál og skulu 
ikki seinni viðgerast á ein hátt, sum er í ósamsvari við hesi endamál. Tað merkir, at upptøkur 
frá vakmyndatólum, sum eru sett upp við tí endamáli at fremja tryggleika í økinum, ikki kunnu 
nýtast til t.d. at kann veðurskaðar, parkeringsviðkurskifti ella um herverk er framt. Tað vil siga, 
at ein kommuna, t.e. starvsfólk hjá kommununi, t.d. ikki kunnu hyggja eftir upptøkum frá 
einum vakmyndatóli, sum er sett upp fyri at fremja tryggleikan, fyri at kanna um herverk er 
framt og hvør møguliga hevur framt herverki. At uppklára lógarbrot er ein uppgáva, sum 
politiið varðar av.  
 
Meginreglan um dátuminering, sum ásett í § 7, stk. 1, nr. 3, í dátuverndarlógini hevur við sær, 
at tá talan er yvirvøku við vakmyndatóli, eigur nøgdin av persónupplýsingum sum verður 
viðgjørd, tað vil siga verður tikin upp, at vera so lítil sum møguligt fyri at røkka endamálinum 
við viðgerðini. Tað vil siga, um vakmyndatól verða sett upp, eigur vakmyndatólið bert at taka 
upp í tíðarskeiðum tá ið tað verður mett neyðugt, og taka upp so lítið øki sum gjørligt, fyri at 
náa endamálinum.  
 
Um eitt øki, sum verður nýtt til vanliga ferðslu, t.d. í miðbýnum í Tórshavn í tíðarskeiðinum 
frá kl. 23.00 til 06.00 hóskvøld til sunnumorgun er merkt av ófriði og harðskapi, sum ger tað 
ótrygt hjá borgarum at ferðast í økinum, men økið annars ikki er ótrygt at ferðast í, so kann 

grundarlag vera fyri at yvirvaka økið við vakmyndatóli í ítøkiliga tíðarskeiðinum, tá økið er 
merkt av ótryggleika.  
 
Meginreglan um goymslu, sum ásett í § 7, stk. 1, nr. 6 hevur við sær, at upptøkurnar frá 
vakmyndatólum ikki skulu goymast í longri tíðarskeið enn neyðugt við atliti at endamálinum 
við yvirvøkuni. Fyri nærri lýsing verður víst til viðmerkingarnar til § 6 a, stk. 4 í uppskotinum. 
 
Meginreglan um integritet og trúnað, sum ásett í § 7, stk. 1, nr. 6 í dátuverndarlógini ásetur 
dátuábyrgdaranum skyldu, t.e. kommununi, at nýta hóskandi tiltøk í verk at verja 
upplýsingarnar og tryggja, at meginreglurnar verða fylgdar. Meginreglan snýr seg um 
viðgerðartrygd.  
 
Tað vil siga, at tað skulu vera leiðreglur fyri, hvussu atgongd fæst til upptøkurnar, undir 
hvørjum treytum atgongd er til upplýsingarnar, hvussu upptøkurnar verða goymdar og hvussu 
tær verða strikaðar.  
 
Einstaka kommunan skal harumframt tryggja, at útgerðin er trygg at nýta, at upptøkurnar eru 
goymdar í tryggum skipanum og útgerðin tøkniliga er sett upp soleiðis, at viðgerðin er í 
samsvari við lógina og meginreglurnar í dátuverndarlógini.  
 
Til § 6 a, stk. 2  
Í stk. 2 verður ásett, at tilmælið frá politinum er galdandi í tvey ár. Tað merkir, at ein kommuna 
innan tvey ár eftir at eitt vakmyndatól er sett upp sambært § 6 a, stk. 1, í samráð við politiið 
skal gera eina meting av, um tørvur framvegis er á at yvirvaka øki og fáa til vega nýtt og dagført 
tilmælið frá politinum.  
 
Verður framvegis mett, at grundarlag er fyri yvirvøku við vakmyndatóli og politiið framvegis 
mælir til, at eitt økið verður yvirvakað við vakmyndatóli, skal hetta fráboðast Dátueftirlitinum 
og dagførda tilmælið skal fráboðast og verða sent Dátueftirlitinum innan tvey ár. 
 
Verða munandi broytingar gjørdar í yvirvøkuni, skal hetta sambært § 9, stk. 3, í løgtingslógini, 
fráboðast Dátueftirlitinum. § 6 a, stk. 2, í uppskotinum hevur ikki við sær broytingar í 
eftirlitinum, sum Dátueftirlitið hevur við viðgerð av persónupplýsingum sambært § 8 í 
løgtingslógini og viðgerð av persónupplýsingum fevnd av dátuverndarlógini.  
 
Er tilmælið ikki fingið til vega innan tvey ár og fráboðað Dátueftirlitinum, er yvirvøkan við 
vakmyndatólinum at meta sum ólóglig og vakmyndatólið skal takast niður. 
 
Verður tað mett, at tað ikki longur er grundarlag fyri at yvirvaka eitt øki við vakmyndatóli skal 
vakmyndatólið takast niður. Kemur eitt kommunustýrið til hesa niðurstøðu áðrenn tvey ár eru 
liðin síðani vakmyndatólið varð sett upp, skal kommunustýrið taka vakmyndatólið niður alt 
fyri eitt.  
 
Tá ið vakmyndatól verða tikin niður skal tað fráboðast Dátueftirlitinum. Hetta soleiðis at 
Dátueftirlitið hevur eina dagførda skrá yvir vakmyndatól og til ber at tryggja endamálið við 
skránni, sum m.a. ger tað møguligt hjá politinum at kanna, um vakmyndatól eru í einum øki, 
sum er viðkomandi fyri kanningina av einum ítøkiligum máli. 
 
Til § 6 a, stk. 3 

Við uppskotinum verður ásett, at upptøkur við vakmyndatóli sambært § 6 a, stk. 1, bert kunnu 
víðarigevast til politiið til tess at politiið kann kanna og avdúka álvarsom lógarbrot. Tað verður 
við uppskotinum sostatt gjørt greitt, at upptøkur ikki kunnu gevast víðari til onnur enn politiið 
og at tað einans er politiið, sum kann viðgera persónupplýsingar í sambandi við yvirvøku við 
vakmyndatóli sambært § 6 a, stk. 1. 
 
Tá yvirvøka av persónum fer fram við vakmyndatóli er talan um viðgerð av 
persónupplýsingum. Er talan um yvirvøku av møguligum lógarbrotum og møguligum 
revsiverdum viðurskiftum, er talan um viðger av viðkvæmum persónupplýsingum. 
 
At kanna og avdúka møgulig lógarbrot eru uppgávur, sum liggja hjá politinum. Við 
uppskotinum verður tí heimilað politinum at fáa atgongd til upptøkurnar. Tað verður við 
uppskotinum sostatt ikki givið kommunum og starvsfólkum í kommununi heimild at viðgera 
persónupplýsingar og viðkvæmar persónupplýsingar fevndar av upptøkum við vakmyndatóli 
sambært § 6 a, stk. 1, í uppskotinum.  
 
Harumframt verður tað í uppskotinum lagt upp til, at tað einans er í teimum førum, tá talan er 
álvarsom lógarbrot sum politiið kannar, at politiið kann fáa atgongd til upptøkur frá 
vakmyndatóli, sum eru sett upp sambært § 6 a, stk. 1, í uppskotinum. Við álvarsom lógarbrot 
meinast við lógarbrot, har revsiramman ikki er undir 3 ár. Talan kann vera um brotsverk ímóti 
lívi og likami (kap. 25 í revsilógini), kynslig brotsverk (kap. 24 í revsilógini) brotsverk ímóti 
persónliga frælsinum (kap. 26 í revsilógini) og alvandasom brotsverk (kap. 20 í revsilógini).  
 
Politiið kann harumframt sambært ásetingum í rættargangslógini fáa atgongd til upptøkurnar.  
Reglur um afturhald og edition eru í kapittul 87 í rættargangslógini. Ásett er m.a. í § 848 í 
rættargangslógini, at sum liður í kanningini av lógarbrotum, sum eru undir almennari átalu, 
kann persónur, harundir juridiskur persónur, sum ikki er undir illgruna, verða álagdur at vísa 
ella útflýggja lutir, um orsøk er til at halda, at luturin, sum viðkomandi hevur ræði á, kann 
nýtast sum prógv í málinum, sum verður kannað.  
 
Um politiið av onkrari orsøk ikki fær atgongd til upptøkur sambært § 6 a, stk. 3, í uppskotinum, 
kann politiið sostatt biðja um, at ein kommunan verður áløgd at útflýggja upptøkurnar sambært 
ásetingum í rættargangslógini. 
 
Tað er harumframt politiið, sum m.a. ger av, um upptøkur í sambandi við lógarbrot skulu 
almannakunngerast og um tað sambært rættargangslógini er heimild fyri hesum. 
 
Til § 6 a, stk. 4 
Ásett verður í § 6 a, stk. 4, at upptøkur fevndar av § 6 a, stk. 1, skulu strikast í seinasta lagi 30 
dagar eftir upptøkuna.  
 
Meginreglan um goymslu, sum ásett í § 7, stk. 1, nr. 6, í dátuverndarlógini hevur við sær, at 
upptøkurnar frá vakmyndatólum ikki skulu goymast í longri tíðarskeið enn neyðugt við atliti 
at endamálinum við yvirvøkuni. 
 
Við lógaruppskotinum verður ásett, at upptøkur við vakmyndatóli, sum ein kommuna fremur 
við heimild í § 6 a, stk. 1, í lógaruppskotinum skulu strikast í seinasta lagi 30 dagar eftir 
upptøkuna. Talan er um 30 kalendaradagar. Upptøkur við vakmyndatóli sambært § 6 a í 
lógaruppskotinum verða við uppskotinum ikki fevndar av ásetingini í § 8, stk. 3, í løgtingslóg 

um yvirvøku við vakmyndatóli um frávik frá freistini upp á 30 dagar. Dátuábyrgdarin, t.e. er 
kommunan, kann sostatt ikki goyma upptøkur í longri enn 30 dagar.  
 
Tað vil siga, um møgulig lógarbrot ella slóðir, sum kunnu hava týdning fyri kanningararbeiðið 
hjá politinum eru á upptøkum frá vakmyndatóli, sum er sett upp við heimild í § 6 a í 
lógaruppskotinum, skal politiið tryggja sær upptøkurnar innan 30 dagar. Politiið hevur ikki 
skyldu at strika upptøkur eftir 30 dagar.  
 
Einstaka kommunan, sum setur upp vakmyndatól sambært § 6 a í lógaruppskotinum, skal tí 
tryggja, at upptøkur verða strikaðar eftir 30 dagar. Hetta kann t.d. gerast við at seta skipanina 
tøkniliga upp soleiðis, at upptøkur verða strikaðar sjálvvirkandi í seinasta lagi 30 dagar eftir 
upptøkuna.  
 
Til § 1, nr. 2 
Ásett er í § 9, stk. 1, í løgtingslógini, at Dátueftirlitið hevur eftirlit við viðgerð av 
persónupplýsingum, sum fer fram sambært § 8 í løgtingslógini. 
 
Við lógaruppskotinum verður ásett, at Dátueftirlitið hevur eftirlit við viðgerð av 
persónupplýsingum, sum fer fram sambært § 6 a í lógaruppskotinum.  
 
Eftirlitið, sum Dátueftirlitið hevur við um myndugleikar viðgera persónupplýsingar í samsvari 
við dátuverndarlógini verður ikki broytt. Tað verður sostatt við uppskotinum gjørt greitt, at 
viðgerð, sum fer fram sambært § 6 a í lógaruppskotinum, eisini er fevnd av eftirlitinum hjá 
Dátueftirlitinum.  
 
Dátueftirlitið hevur ikki eftirlit við um løgtingslóg um yvirvøku við vakmyndatóli verður 
hildin. Dátueftirlitið kann tó vegleiða um dátuvernd í sambandi við yvirvøku við vakmyndatóli. 
Í sambandi við at vakmyndatól sambært § 9, stk. 2, í løgtingslóg um yvirvøku við vakmyndatóli 
verða fráboðað ger Dátueftirlitið m.a. eina proportionalitetsmeting av, um yvirvøkan er í 
samsvari við dátuverndarlógina.  
 
Eftirlit við um løgtingslóg um yvirvøku við vakmyndatóli verður hildin liggur hjá politinum 
eins og tað er eftir galdandi lóg. Tað vil siga, um ein gerst varugur við, at eitt vakmyndatól er 
sett upp í ósamsvari við løgtingslógina, er hetta eitt brot, sum skal meldast til politiið.  
 
Til § 1, nr. 3 
§ 10 í løgtingslógini inniheldur reglur um revsing. 
 
Við uppskotinum verður ásett, at brot á § 6 a, stk. 1, 3 og 4, verður fevnt av ásetingini um 
revsing í § 10, stk. 1, í løgtingslógini, og at brot á hesar greinar verður revsað við sekt. 
 
Hetta hevur við sær, at tað verður revsivert at seta upp vakmyndatól uttan at hetta er gjørt í 
samráð við politiið og at tað verður revsivert at víðarigeva upptøkur til onnur enn politiið. Eisini 
verður tað revsivert at goyma upptøkur í meira enn 30 dagar.  
 
Ásett er í galdandi løgtingslóg, at tað er revsivert at bróta kravið um skelting í § 7, stk. 1, og at 
bróta fráboðanarskylduna, sum ásett í § 9, stk. 2 og 3. Vakmyndatól, sum verða sett upp við 
heimild í § 6 a í uppskotinum, verða fevnd av kravinum um skelting og fráboðan, og verður 
tað somuleiðis revisvert at bróta hesi krøv, tá talan er um vakmyndatól sum verða sett upp við 
heimild í § 6 a í uppskotinum.  

Til § 2 
Ásett verður, at skipanin við yvirvøku við vakmyndatóli av útsettum økjum við vanligari 
ferðslu skal endurskoðast um 5 ár.  
 
Yvirvøka við vakmyndatóli í almenna rúminum er eitt inntriv í frælsi hjá tí einstaka at ferðast 
frítt og eitt inntriv rættin hjá tí einstaka til privatlív. Tað er tí av týdningi at endurskoða hesa 
skipan fyri at tryggja, at skipanin riggar sum ætlað, at skipanin ikki verður nýtt í størri mun enn 
neyðugt og at skipanin ikki verður nýtt í staðin fyri at seta onnur átøk í verk fyri at fremja 
tryggleikan og fyribyrgja lógarbrotum, sum gera tað ótrygt at ferðast í økinum.  
 
Talan er harumframt um eina nýggja skipan við yvirvøku við vakmyndatóli og talar tað fyri, at 
slíka skipan verður endurskoðað.  
 
Til § 3 
Áseting um gildiskomu. 
 
 
 
 
 
 

Løgmálaráðið, dagfesting. 
 

Bjarni K. Petersen 
landsstýrismaður 

